
Die 10e gebod sê: Bewaak jou hart!

Liturgie

Votum 

Ps 98:1,2 (p.490)

Apostoliese Geloofsbelydenis

Wet uit Eksodus 20

Sb 3-1:1,2,3

Gebed

Ps 73:1,5 (p.370)

Skriflesing en preek

Ps 23:1,3 (p. 107)

Viering van nagmaal

Ps. 116
Ps 118
Liefdegawe

Ps 27:1,3,6 (p. 130)

Gebed om seën

Preekskets

Teks: Spreuke 4:23 en Heidelbergse Kategismus So 44

Vanoggend bestudeer ons die laaste van die Tien Gebooie:  Jy mag nie jou naaste se goed begeer nie.  Wat beteken hierdie gebod en wat is die implikasie van hierdie gebod vir ons lewens?

'n Gebod wat afsluit

In die eerste gebod het die Here ons geleer dat ons geen ander gode mag dien nie.  Met hierdie gebod het Hy die hek oopgemaak na al die ander gebooie.  Omdat ons Hom dien, sal ons al sy ander gebooie wil gehoorsaam.  Met die tiende gebod maak die Here weer die Tien Gebooie toe.  Oortreding van enige gebod het as wortel 'n sondige begeerte. Keer begeerte vir 'n oortreding van 'n gebod en jy sal gehoorsaam aan die Here leef.  Hoe doen ons dit?

Bewaak daarom jou hart – jou lewe hang daarvan af! 

Nie alle begeertes word in die tiende gebod verbied nie – net sondige begeertes word verbied.  'n Begeerte is sondig wanneer dit teen God se wil en in botsing met sy gebooie is.  'n Mens kan nie altyd keer dat 'n sondige begeerte by jou opkom nie, maar jy kan keer dat jy 'n sondige begeerte laas nesskop in jou lewe.  

Bewaak jou hart – jou hartsgesindheid bepaal die res van jou lewe

God gebied dat ons 'n begeerte moet hê na wat reg is. 'n Goeie wortel laat 'n plant goed groei.  Ons innerlike gesindheid is die wortel wat die res van ons lewe voed. Wanneer ons hartsgesindheid reg is, wanneer ons begeertes volgens die wil en die woord van die Here is, sal die res van ons lewe ook reg wees en sal ons nie God se gebooie doelbewus en blatant vertrap nie

Leerstellige Oordenking – Sondag 44 B

Geliefdes 

Hoe baiekeer sê ons nie wanneer ons op 'n sonde in ons lewe gewys word nie: “Ja, ek weet die Here wil hê dat ek anders moet doen, maar ek is maar 'n swak sondaarmens. Ek sukkel en daarom sondig ek.

Vanoggend wil ek hê moet ons vir 'n paar oomblikke nadink oor wat ons eintlik moet hierdie woorde sê.  

Broers en Susters, ja, 

ons reg as ons oor onsself sê:

Ek is maar 'n swak sondaarmens. Ek kan nie anders nie. Ek oortree God se gebod.  Om die Here se gebooie te oortree is eie aan ons menslike natuur. In Romeine 7 sê Paulus immers oor sy eie lewe: Die goeie wat ek wil doen, dit doen ek nie. Maar die slegte wat ek nie wil doen nie, dit doen ek.
Nog meer, dit is eie aan ons menslike aard om nie die wil en Wet van die Here te ken nie.  En omdat ons nie die Wet van die Here ken nie, bly ons uit onkunde sy gebooie verbreek en vertrap.

Daarom dat ons in die Gereformeerde Kerke die gewoonte het om elke Sondag die Wet van die Here af te kondig.  Ons moet die Wet van die Here hoor, sodat ons kan weet hoe die Here wil hê ons moet lewe. 

Geliefdes, maar nou is daar iets wat ek opgelet het: 

· Hoe baie van ons (en ek moet sê ek tel myself ook onder hierdie mense), 
· hoe baie van ons sê nie (nadat ons in die Wet van die Here agtergekom het dat ons 'n spesifieke sonde doen nie), 
· hoe baie van ons sê nie dan:  Ek weet ek doen verkeerd, maar ek is maar 'n swak sondaarmens nie.

Ja, dit is reg, ons moet ons swakheid en sonde erken en bely, maar hoe maklik word hierdie belydenis nie 'n verontskuldiging nie! 

· Dan is dit asof ons (eerder as om vergiffenis vir ons sonde te vra),

· dan is dit asof ons vra dat ons sonde maar aanvaar moet word – ons kan mos nou nie anders doen as wat ons doen nie!

Gemeente, nee! Om ongehoorsaam aan die Here te wees, ís deel van ons menslike natuur. Máár, ons mag nie die feit dat ongehoorsaamheid deel van ons menslike natuur is as verskoning gebruik om ons ons sonde te verontskuldig nie.

Nee, ons gesindheid moet eerder die wees 

van Paulus wat in Filippense 3:12 sê: Ek sê nie dat ek dit alles al het of die doel al bereik het nie, maar ek span my in om dit alles myne te maak omdat Christus Jesus my reeds Syne gemaak het.
Paulus het 'n groot waarheid besef (en ek weet nie of ons elke dag hierdie groot waarheid reg begryp nie).  

· Paulus het begryp dat omdat die Here hom gegryp het, hy nou Christus moet vasgryp. 

· Wat Paulus in die brief aan die Filippense bedoel, is dat omdat Jesus sy sonde vergeef en hom as lid van sy volk vasgegryp het, hy nou elke dag met al sy krag probeer om as verloste en lid van God se volk te leef. 

Ek sê weer:  Ek weet nie of ons elke dag hierdie waarheid reg begryp nie.  Ons ken die gebooie van die Here, want ons luister gereeld daarna. Tog, is dit nie omdat ons nie regtig die waarheid van Christus se verlossingswerk begryp nie dat ons ons sonde so maklik verontskuldig deur te sê ons maar swak mense is nie?

· Nee, ons wat die genade en vryspraak van die Here in ons lewens besit, 

· ons moet ingestel daarop wees om ons swak menslike natuur te oorwin.  

· Ons moet elke dag (soos Paulus gedoen het) al hoe meer daarna strewe om ons los te maak van wat agter is (ons sonde) , en ons uit te strek na wat voor is (volkome gehoorsaamheid aan God)!

Ons mag nie ons self ons sonde verontskuldig nie!

As ons onself van ons sonder verontskuldig, kan ons nie reg Nagmaal vier later vanoggend nie.

Aanmoediging

Geliefdes, ons gaan nou weer na die Wet van die Here luister. In ons preek gaan ons luister na wat die Here in die tiende gebod aan ons leer.  

· Ja, ons sukkel om die Wet van die Here te gehoorsaam, maar tog(!) God het ons vrygespreek van ons sonde! 

· Kom ons verontskuldig ons nie met 'n swak sondaar menslike natuur nie, 

· maar kom ons streef na volle gehoorsaamheid aan God, 

want ons het sy Wet en deur sy Gees lei Hy ons elke dag om te verstaan wat Hy wil hê, sodat ons dit ook kan doen.

Hierdie is die gesindheid wat ons moet hê as ons later vanoggend reg Nagmaal wil vier.
AMEN

Preek

Geliefdes in ons Here Jesus Christus

In ons reeks preke oor die Tien Gebooie luister ons vandag na wat die betekenis van die tiende en laaste gebod vir ons lewens is.  Met hierdie preek sluit ons dan ook die reeks preke oor die tien gebooie af.

Wat beteken dit wanneer die Here ook vandag vir ons sê: “Jy mag nie jou naaste se huis begeer nie; jy mag nie jou naaste se vrou begeer nie, of sy dienskneg of sy diensmaagd, of sy os of sy esel of iets wat van jou naaste is nie.”?
Om te verstaan wat die Here vandag in die jaar 2006 met hierdie gebod vir ons sê, is dit nodig dat ons oplet dat die tiende gebod doelbewus as die laaste van die tien gebooie geplaas is.  Die tiende gebod (die gebod wat oor begeerte handel) is die gebod waarmee die Here doelbewus 

die Tien Gebooie afsluit.

Net soos daar 'n spesifieke rede is waarom die eerste gebod eerste in die Wet geplaas is, so is daar 'n spesifieke rede waarom die tiende gebod laaste geplaas is.  
Om te verstaan hoekom die tiende gebod laaste geplaas is, moet ons vir 'n paar oomblikke nadink oor die eerste gebod wat eerste geplaas is.

Gemeente, in Eksodus 20 begin die Here die Wet met hierdie woorde: Ek is die Here jou God wat jou uit Egipteland uit slawerny bevry het.   

· Omdat die Here sy volk uit Egipte bevry het, het sy volk nou aan Hom behoort. Hulle moes na Hom luister en Hom alleen gehoorsaam.

· Vandag weet ons dat die Here vir elkeen van ons wat in Hom glo van iets veel vreesliker as slaafskap in Egipte bevry het.  Deur sy Seun Jesus Christus het die Here ons van ons sonde bevry.  Die Here het ons uit die mag van die satan gered en ons behoort nou aan Hom.  Daarom dat Hy nou ook ons God is en ons aan Hom behoort.  
Nagmaal bevestig vanoggend aan ons dat ons aan die Here behoort!

Hy is ons God; die eerste gebod leer ons dat ons alleen die Here as ons God mag aanbid.  Ons moet totaal aan Hom gehoorsaam wees.  

· Wanneer ons die eerste gebod opreg nakom, sal ons ook nie sommer een van die ander gebooie van die Here verbreek nie.  

· Maar wanneer ons nie die Here as die belangrikste in ons lewe beskou nie, dan sal ons nie omgee om een van die ander gebooie te verbreek nie.

In 'n sekere sin is die eerste gebod 'n hek wat die pad na die ander gebooie oopmaak.  Omdat ons die Here liefhet, 

· sal ons nie een van die ander gebooie van die Here wil verbreek nie, 

· sal ons al die ander gebooie van die Here gehoorsaam.

Die tiende gebod, daarenteen, is weer (nadat die Here nou al sy ander gebooie gegee het) 'n sambreel wat al die gebooie oorspan en ons keer om enigeen van die Here se gebooie te verbreek nog voor die kans ontstaan dat ons een van die Here se gebooie kan verbreek. 

Ek sê weer: die tiende gebod is 'n sambreel wat al die ander gebooie oorspan en ons keer om enige van die ander gebooie te oortree nog voordat die gedagte by ons opkom om iets verkeerds te doen.  

Kom ek verduidelik hierdie saak met 'n beeld wat Jesus self in Lukas 6 gebruik .

Geliefde, wanneer jy in die bosveld by 'n doringbos kom, 

· sal jy verwag om druiwe van daardie doringbos te kan pluk? 

· Óf as jy by 'n doringstruik kom, sal jy verwag om vye van daardie struik te pluk?

Beslis nie! In Lukas 6:44 sê Jesus self dat 'n mens nie vye van 'n doringstruik pluk, of druiwe van 'n doringbos oes nie.  

· Dit is nie deel van die karakter van 'n doringstruik of –bos om vye of druiwe te gee nie.  

· Dit is wel deel van die karakter van 'n vyeboom om vye, en 'n wingerdstok om druiwe te gee.

Duidelik, dit is die karakter van 'n ding wat bepaal wat die eienskappe van daardie ding sal wees.  Broer en Suster, ook jou eienskappe word deur jou karakter bepaal. 

In die Bybelse tyd is geglo dat jou karakter in jou hart geleë is. Daarom dat Jesus verder in Lukas 6 (na Hy oor die doringbos en –struik gepraat het) sê: “Die goeie mens bring die goeie te voorskyn uit die oorvloed goeie dinge in sy hart, en die slegte mens bring die slegte te voorskyn uit die oorvloed slegte dinge. Waar die hart van vol is, loop die mond van oor.” ... ...
Gemeente,  
· ons kan alleen die gebooie van die Here in sy Wet uitleef, 

· ons kan alleen die gebooie van die Here gehoorsaam, 

wanneer ons karakter (ons hartsgesindheid) daarop ingestel is om die Here gehoorsaam te wees. Ons hartsgesindheid bepaal die wyse waarop ons lewe.

Broer en Suster, sien jy nou waarom ek sê dat die tiende gebod 'n sambreel is wat al die ander gebooie omspan.  Die tiende gebod handel oor begeerte.  En  'n begeerte is tog iets waarop ons ons harte plaas.  Wat is begeerte anders as hartsgesindheid?  

Wanneer ons hartsgesindheid 

· teenoor die Here in die eerste plek, 

· en ons naaste in die tweede plek reg is, 

sal ons mos nie teen God of teen ons naaste verkeerd wil optree nie.  Dan sal ons al die gebooie van die Here wil gehoorsaam. 

Geliefdes, nou kom daar ŉ baie belangrike waarheid tot ons.  Ons het nou gehoor dat daar in die Bybelse tyd geglo is dat jou karakter in jou hart geleë is... ... Nou staan daar in ons kernvers, Spreuke 4:23 Wees veral versigtig met wat in jou hart omgaan, want dit bepaal jou hele lewe.  Hoor weer: Wees veral versigtig met wat in jou hart omgaan, want dit bepaal jou hele lewe. 
Kom ek stel hierdie vers se woorde nog sterker.  (Om dit sterker te stel is nie verkeerd nie, dit is die bedoeling van hierdie teks)  

Ons moet ons harte bewaak – ons lewens hang daarvan af!

Ons moet versigtig wees wat in ons harte aangaan – ons lewens hang daarvan af!

 Ja, ons moet ons harte bewaak deur alle sondige begeertes uit ons harte weg te weer.  

Gemeente, dit is belangrik om op te let dat nie alle begeertes deur God verbied word nie.  Ons mag ons harte op sekere dinge sit. In die Psalms leer ons byvoorbeeld dat ons mag begeer om die Here in sy huis te ontmoet.  Vir vandag beteken dit dat ons mag begeer om vandag hier in ŉ erediens te wees en Nagmaal te vier.

Alle begeertes word nie deur God verbied nie.  Máár God verbied ons wel om sondige begeertes te koester.

Nou kan ons die vraag vra:  Maar wat is 'n sondige begeerte?

'n Begeerte is sondig as dit enigiets is waarop ons ons harte sit en wat in stryd met God se wil, óf in botsing met een van sy gebooie is.  Op 'n ander manier gesê:  Wanneer ons 'n begeerte na iets het en daardie begeerte sou waar word – as daardie ding wat waar geword het volgens die Woord van die Here sonde sou wees, is daardie begeerte sondig.

Kom ek vat drie eenvoudige voorbeelde om 'n sondige begeerte te verduidelik.  

· Wanneer jy iemand ander se vrou sien en haar begeer dan het jy 'n sondige begeerte, want die enigste manier hoe jy daardie vrou jou vrou kan maak is óf deur egbreuk te pleeg (en die sewende gebod te oortree), óf deur haar man te vermoor (en so die sesde gebod te oortree) en dan met haar te trou.

· Nog 'n voorbeeld: Wanneer jy so kwaad vir iemand word dat jy daardie persoon iets wil aandoen, of wens dat daardie persoon iets oorkom, dan het jy 'n sondige begeerte, want as jy jou naaste liefhet, sal jy nie jou naaste leed wil aandoen nie.

· Óf, wanneer jy iemand anders se mooi motorkar sien en dit vir jou wil vat, dan is dit 'n sondige begeerte, want jy mag nie steel nie.  

· Daarteenoor egter, wanneer jy egter iemand ander se mooi motorkar sien, daarvan hou en 'n voorneme het om vir jou 'n soortgelyke motorkar te koop, dan is jou begeerte nie sondig nie, want jy gaan mos nie steel nie.

Geliefdes, wanneer ons eerlik kyk na die gedagtes wat binne ons omgaan, dan moet ons erken dat baie van daardie gedagtes nie gedagtes is wat gerig is op liefde tot God en liefde tot ons naaste nie!……

Terug na ons teks: Wanneer die pa dus aan sy seun in Spreuke leer om versigtig met sy hart om te gaan (die 1953-Vertaling sê: “om sy hart te bewaak”), dan leer die pa sy seun om doelbewus voorsorg te tref dat geen sondige gedagtes in sy hart inslag vind nie. Daarmee leer die Here ons ook vandag dat ons versigtig moet wees dat verkeerde en sondige gedagtes nie in ons lewens inslag vind nie.  

Wanneer 'n verkeerde, sondige gedagte eers in ons hart inslag gevind het, 

· kan daardie gedagte so maklik in 'n sondige begeerte omgesit word. 

· En 'n sondige begeerte sit weer so maklik om in 'n sondige daad.

Laat ons dus versigtig wees oor watter gedagtes in ons lewens ingedra word.  So maklik kan sondige gedagtes deur boeke, tydskrifte, rolprente, gesprekke, verkeerde vriende, ensovoorts in jou hart ingedra word.  Waak dat dit nie gebeur nie.  Wat in jou hart aangaan, bepaal hoe jy jou lewe leef!

Ja, net soos ons nie kan keer dat 'n voël soms oor ons koppe vlieg nie, so kan ons nie altyd keer dat 'n sondige gedagte skielik deur ons gedagtes flits nie. Maar net soos ons kan keer dat 'n voël op ons kop nesmaak, so kan ons keer dat 'n sondige gedagte in ons hart vasslaan en ons dit daar koester.

· Laat ons ons lewens ondersoek.  

· Kom ons stel vas watter gedagtes en begeertes word in ons gekoester wat verkeerd is. 

· En kom ons werp dit van ons af weg.  

Verder, wanneer ons met iets te doen het wat ons verkeerde gedagtes gee, 

· laat ons wegbly van daardie ding of plek wat ons verkeerde gedagtes gee.  

So bewaak ons ons harte en kan 

ons hartsgesindheid vir die res van ons lewe suiwer wees.

Gemeente, as mens na Spreuke 4:23 in die oorspronklike taal gaan kyk, dan staan daar iets wat ongelukkig in die omskakeling na Afrikaans nie so duidelik oorkom nie.

Letterlik staan daar in Spreuke 4:23 dat 'n mens se hartsgesindheid of hartsbegeerte die vertrekpunt is vir die manier waarop jy jou lewe leef.  Op 'n ander manier gesê: Jou hartsgesindheid affekteer alles wat jy doen.  Op nog 'n manier gesê:  Jou lewe word deur jou gedagtes gevorm.   

Om jou hart te bewaak beteken egter nie om maar net sonde en sondige gedagtes uit ons harte te hou nie.  As ons net sondige begeertes uit ons harte hou, is ons harte leeg.  Nee, ons moet ons harte met iets vul.  Dit waarmee ons ons harte moet vul is goeie en regte begeertes.  

· 'n Goeie boom sal goeie vrugte dra.  

· 'n Hart vol goeie begeertes sal gehoorsaam aan die Here wees.

Hoe vul ons ons harte met goeie begeertes?

Ons vul ons harte met goeie begeertes deurdat ons ons begeertes in lyn bring met die wil en begeertes van die Here.  Die Here wil dat ons in gehoorsaamheid aan Hom lewe.  Die Here wil dat ons in liefde tot Hom en ons naaste lewe.  In Filippense 4:8 sê die Here deur Paulus:  “alles wat waar is, alles wat edel is, alles wat reg is, alles wat rein is, alles wat mooi is, alles wat prysenswaardig is—watter deug of lofwaardige saak daar ook mag wees—daarop moet julle julle gedagtes rig” 

Geliefdes, 

· wanneer ons ons gedagtes met die mooie en die wil van die Here vul, 

· wanneer dit ons hartsbegeerte raak om in alles tot eer van die Here te lewe en Hom in alles gehoorsaam te wees, 

· en ons uitvoering gee aan hierdie gedagtes, 

· dan sal ons lewe reg en mooi en suiwer wees.  

· Dan sal ons nie eers in die versoeking kom om een van die ander gebooie van die Here te verbreek nie.

Bid gereeld dat die Heilige Gees ons in hierdie voornemens bystaan.
Ter afsluiting

Gemeente, vroeër in hierdie preek het ek gesê dat die eerste gebod 'n hek is wat die res van die Tien Gebooie oopmaak.  Toe het ek ook gesê dat die tiende gebod 'n sambreel is wat al die ander gebooie oorspan.  Ek hoop dat julle nou verstaan hoekom ek gesê het dat die tiende gebod al die ander gebooie oorspan. As ons nie die begeerte tot 'n spesifieke sondige saak het nie, sal ons ook nie die gebod oortree wat op daardie saak van toepassing is nie.

Die tiende gebod is egter nie net 'n sambreel nie.  Die tiende gebod is ook 'n hek - 'n hek wat die ander nege gebooie toehou: Wanneer ons die tiende gebod oortree, 

· swaai die hek van die tiende gebod oop. Omdat die tiende gebod oortree is en 'n sondige begeerte gekoester word, 

· kan die kwaad na nege verskillende kante toe uitbreek.  Ja, wanneer 'n sondige begeerte gekoester word, 

· is die pad wyd oop om enige van die nege ander gebooie te oortree.

Geliefde, kom ons bewaak daarom ons harte meer as enigiets anders, want 

· die hart is die oorsprong van ons lewe, 

· maar ook die oorsprong van ons dood!
God het ons van die ewige dood deur Jesus Christus verlos.  Ons wil nou ons harte bewaak en ons begeertes rig tot eer van die Here.  Laat ons wat hierdie begeerte het, nou Nagmaal vier.  
AMEN
